
mikel labaka -  realeko erdiko atzelaria 

«Sekula ez naiz itsutu gora iristeko, eta horrek asko lagundu dit» 

Aurreko denboraldian utzita maila ona eman zuen arren, Realaren denboraldi hasierako ezusteko pozgarrienetako bat izan da. Arnasa eman diote jokalari gazteek taldeari. Euskaraz ere gehiago hitz egiten dela esan du Mikel Labakak. 

XABIER LOPETEGI - DONOSTIA 

Pazientziaz hartu du Mikel Labakak elkarrizketa aurreko argazki saioa, argazkilariaren aginduak txintik atera gabe beteta. Haatik, zelai gainean kamera aurrean baino erosoago dagoela antzematen zaio: «Martxa honetan filma bukatuko zaik», bota du. 

Zazpi partida jokatu dituzu jarraian. Zer irizten diozu? 

Ondo. Taldea hobeto dagoela ikusita, norbera ere hobeto sentitzen da. Taldea ondo baldin badago, denok irabazten dugu, bai jokatzen ari garenok baita une honetan jokatzen ari ez direnek. Horretaz gain, jokatzeko zortea izan dut azkeneko partidetan eta pozik nago. 

Alde handia nabaritu duzu Lehen Mailaren eta beste mailen artean? 

Egiten duzun guztiak oihartzun handiagoa dauka. Hori da antzeman dudan alde nagusia. Argi dago Lehen Maila Lehen Maila dela eta hor daudela jokalari onenak eta aurrelari onenak. Baina Bigarren Mailan ere oso aurrelari onak daude. Maila handia dago eta aldea uste baino txikiagoa da. 

Kosta al zitzaizun erritmoa hartzea? 

Bai, lehenengo partidetan ez nuelako jokatu eta bat-batean jokatu behar baduzu pixka bat kostatzen zaizulako tokia hartzea. Nahiz eta taldekideekin entrenatu, taldearen barruan sentitze hori edo tokia bilatze hori hasieran pixka bat kostatzen zaizu, entrenamenduak eta partidak ez baitira gauza bera. Halere, hasiera-hasieratik bai teknikariek bai taldekideek babes handia eman didate eta asko erraztu didate lana. 

Zer esan zizun Amorrortuk zure lehen partida aurretik? 

Bi aste lehenago berak detaile polita eduki zuen: nirekin hitz egin zuen, lasai egoteko esan, eta ordura arte bezala jarraitzeko lanean. Lehen partidaren egunean esan zidana baino gehiago, aurretik ere nirekin izan duen jarrera nabarmenduko nuke; nahiz eta ez jokatu, berak ez dauka inolako arazorik hitz egiteko. 
Ondo aprobetxatu duzu Jauregik utzitako hutsunea. 

Beno, lehenik eta behin esan behar dut inori ez diodala opa min hartuta egotea. Pena handia ematen dit lagun bat horrela ikusteak, eta espero dut lehenbailehen sendatzea, taldearentzat ere ona izango delako. Baina futbola horrelakoa da. Aukera Igorren lesioa dela-eta iritsi zait, eta aprobetxatzen saiatu behar dut. 

Jauregi osatzean hasieratik jokatzen jarraitzea espero duzu? 

Itxaropena ez dago galtzerik. Ni nire lana ahalik eta ondoena egiten saiatuko naiz, orain arte bezala, eta gero entrenatzaileak erabakiko du nor jarri. Baina momentu honetan ez nabil pentsatzen Igor noiz itzuliko den: ni nire lanean pentsatzen ari naiz. 

Lehia handia dago postu gehienetan. Ona al da hori? 
Bai, entrenamenduetan dena ematera behartzen zaituelako. Amorrorturekin ikusten da inor ez dela ezinbestekoa eta edonork joka dezakeela. Zorionez, hamaikakoan aldaketak egin arren taldeak ondo jokatzen duela ikusten ari gara, eta hori denentzat da ona. 

Taldeko giroari dagokionez ere, nabaritzen al da gazteen eragina? 

Bai. Ez dut uste Realean sekulan giro txarra egon denik, baina egia da orain gauden gazte asko lehendik ezagutzen genuela elkar, eta gertuago sentiarazten zaitu harremana egiterakoan. Euskaraz askoz gehiago hitz egiten da eta aukera gehiago dituzu harremanak sendotzeko, baina atzerritarrekin ere ez dago inongo arazorik. 

Beste askok baino geroxeago hasi zara jokatzen, 24 urterekin. 

Bai, dezente kosta zait, nahi baino gehiago agian (kar, kar). Hiru urte eman nituen Reala B-n, eta gero bi utzita jokatzen. Dena den, nik uste dut denei kostatzen zaiela, eta, nahiz eta nik ibilbide luzea egin behar izan dudan aurretik, ez naiz ezertaz kexatzen. Lagun asko izan ditut, bai Reala B-n bai beste taldeetan, aukera hori izan ez dutenak. 

Itxaropena galdu zenuen noizbait? 

Ez naiz itxaropena galdu zalea, azken finean itxaropena galtzen baduzu dena galtzen duzulako. Beti eduki izan dut garbi oso zaila izango zela gora iristea, eta uste dut lagundu nauela, batez ere sekula ez itsutzeak. Nork bere burua estu hartzea kaltegarria da azken batean. Beti saiatu naiz gauzak ahalik eta ondoena egiten, baina ez dut jarri derrigorrezko helburutzat gora iristea. 
Bi azpeitiar ari zarete hasieratik jokatzen: Mikel Aranburu eta zu. Zoratzen egongo dira herrian, ala? 

Bai, Azpeitian realzale asko dagoelako. Adibidez, Anoetara joateko bizpahiru autobus betetzen dira hamabostean behin. Herri txikia da eta guztiok ezagutzen dugu elkar. Normala da jendea pozik egotea, gu ere pozten garelako lagunei gauzak ondo ateratzen zaizkienean. 

Zer nabarmenduko zenuke azken hiru partidetatik? 

Batez ere lortu dugun puntu kopurua: bederatzi puntutik, zazpi. Nola atera ditugun ere garrantzitsua da taldearentzat. Hasieran asko kosta zitzaigun ondo moldatzea, jende berri asko zegoelako elkarrekin inoiz jokatu ez zuena. Orain konfiantza handiagoa dugu, puntu gehiago ditugulako, lasaiago gaudelako eta, azken finean, batak bestea ekartzen duelako: puntuek konfiantza eta konfiantzak puntuak. 

Arriskua gertu daukazue oraindik sailkapenean. Asko al dago egiteko? 

Bai, garbi dago ez daukagula lasaitzerik inondik inora. Ez da gure asmoa lasaitzea. Puntu gutxiren aldea dago batetik bestera; dena dago oso berdinduta. Orain arte bezala jarraitu behar dugu, edo hobeto, ahal bada. 

Herenegun jendez gainezka zegoen Zubieta. Lehen baino ilusio handiagoa sumatzen al duzu zaleengan? 

Bai, azken partidak nahiko ondo atera ditugulako, eta Reala jarraitzen duen jendeak hori nahi duelako, taldea ondo ikusi. Zale asko dago Gipuzkoan, eta denok nahi dugu, gugandik hasita, Reala goian ikusi. Emaitzak iristen ari direla ikusita jendea lasaiago eta gusturago egotea normala da. 

Bestelako helburuetan pentsatzeko moduan al zaudete? 

Iganderoko partidan pentsatu behar dugu. Taldea aurrera doa pixkana, baina zati handiena jokatzeke dago eta ezin gara hasi azkeneko partidetan puntuak atera ditugulako ez dakit zer pentsatzen. Geure burua nahastea izango litzateke. Serio jarraitu behar dugu lanean, alde gutxi dagoelako eta deskuidatzen denak ordaindu egiten duelako. 

Nola ikusten duzu Real Madrilen kontrako partida? 

Garbi dago zaila izango dela irabaztea. Kanpoan jokatuko dugu, munduko jokalari onenetarikoak dituen talde baten kontra. Dena den, gauzak behar bezala egiten baditugu, uste dut lanak emango dizkiegula eta zerbait atera ahal izango dugula.
